THIS WORLDE’S JOIE – WILLIAM MATHIAS
Cyn cychwyn dadansoddi Symudiadau  1, 3 a 4 o gantata William Mathias, This Worlde’s Joie, gallai fod yn syniad da i rai nad ydynt yn gyfarwydd â'r raddfa octatonig archwilio nodweddion cerddorol y raddfa honno, yn ogystal â rhai technegau harmonig sy'n gysylltiedig â'r defnydd ohoni, oherwydd ei harwyddocâd yn y cyfanwaith.
Y raddfa octatonig – nodyn byr
Mae'r raddfa octatonig yn cynnwys wyth o nodau wedi'u gwahanu gan dôn a hanner tôn am yn ail (neu vice versa). Er bod olion o ysgrifennu octatonig wedi'i ganfod yng ngherddoriaeth Liszt (1811-86) (a hyd yn oed Bach a Schubert ymysg eraill!), roedd octatonyddiaeth i ddechrau'n cael ei chysylltu fwyaf â'r cyfansoddwr o Rwsia, Rimsky-Korsakov (1844-1908). Yn ei weithiau llwyfan yn arbennig, byddai Rimsky'n tueddu i ddefnyddio'r raddfa octatonig ar gyfer elfennau hudolus neu oruwchnaturiol, a defnyddio arddull mwy diatonig neu werinol i gymeriadu'r byd dynol. Dilynodd Stravinsky, myfyriwr enwocaf Rimsky, ddylanwad y cyfansoddwr yn Yr Aderyn Tân a Petrushka. Mewn modd tebyg, mae Mathias yn defnyddio'r raddfa yn This Worlde’s Joie i ddarlunio poen cariad a gollwyd neu gariad unochrog, ac yn aml yn defnyddio idiom llai anghytsain neu gromatig i ddarlunio natur neu ar gyfer cerddoriaeth ag arwyddocâd crefyddol.
Mae'r raddfa octatonig wedi atynnu cyfansoddwyr (yn enwedig yn y drefn hanner tôn-tôn) oherwydd yr ystod eang o bosibiliadau cerddorol a geir yn ei sgil - o gyweiredd i ddeugyweiredd i liwiau harmonig anghytsain sydd bron yn ddigywair. Ceir rhyw syniad o'r posibiliadau hyn yn Esiampl 1-4. Fel mewn cerddoriaeth gyweiraidd, gellir defnyddio addurniadau "cromatig" ar ffurf appoggiaturas, nodau camu etc wrth ysgrifennu'n octatonig, fel yn Esiampl 1 (o Scheherazade enwog Rimsky). Gall hyn ei gwneud hi'n fwy anodd adnabod a dadansoddi adrannau octatonig. Mae hyn yn arbennig o wir pan fo'r raddfa'n cael ei ddefnyddio ar y naill ffurf (trefn hanner tôn-tôn) yn yr harmonïau ac ar y ffurf arall (trefn tôn-hanner tôn ar yr un nodyn) yn yr alawon. Byddai Rimsky'n gwneud hyn yn aml, gan ei gwneud hi'n bosibl i ddefnyddio pob un o 12 nodyn y raddfa gromatig o fewn fframwaith octatonig. Yn wahanol i raddfeydd mwyaf a lleiaf, mae'r raddfa octatonig yn gymesur, gan olygu bod iddi batrwm rheolaidd o gyfyngau. Yn debyg i raddfa'r tonau cyfartal na ellir ond ei thrawsgyweirio unwaith (C i Db, er enghraifft), bydd trawsgyweirio graddfa octatonig fwy na dwywaith yn creu'r un gyfres o nodau, ond gan ddechrau ar draw gwahanol. Y raddfa octatonig yw'r hyn a elwir yn ail fodd o drawsgyweirio cyfyngedig gan Messiaen (1908-92) - gweler Esiampl 4. Gan hynny, bydd y raddfa'n aml yn cael ei rhannu'n grwpiau o harmonïau wedi'u gwahanu gan 3yddau lleiaf neu drithonau (naill ai'n fertigol neu'n llorweddol). Dangosir hyn yn Esiampl 1, 2, 4, a 5. [Ceir hefyd enghraifft o hyn yn symudiad cyntaf This Worlde’s Joie - gweler y dadansoddiad yn ddiweddarach.] Mae cerddoriaeth sy'n seiliedig ar y raddfa octatonig yn integreiddio'n dda ag idiom gyweiraidd, gan ei bod yn cynnwys cordiau mwyaf a lleiaf (weithiau gyda'r un gwreiddyn), yn ogystal â 7fedau'r llywydd, 6edau ychwanegol ac ati. Yn wir, o ran harmoni, caiff sain octatonig nodweddiadol ei chreu drwy gyfuno triadau (neu 7fedau'r llywydd) naill ai drithon neu 3ydd lleiaf ar wahân - fel yn y "cord Petrushka" enwog, sy'n cyfuno dau driad mwyaf drithon ar wahân (C ac F#). Defnyddir y raddfa octatonig hefyd mewn jazz modern, lle caiff ei galw'n raddfa gywasg - gweler Esiampl 5.
Efallai nad yw'n syndod bod y raddfa octatonig wedi apelio i Mathias, gan fod nifer o'r elfennau sy'n perthyn iddi, fel y 3ydd mwyaf/lleiaf amrywiol a'r 5ed cywasg eisoes yn nodweddu ei arddull gerddorol. Dyfynnir Esiamplau 6 a 7 o Goncerto Mathias i'r Ffliwt (1992), a berfformiwyd yn gyntaf ond ychydig o amser cyn iddo farw.
Mae hi bellach yn arfer cyfeirio at ffurfiau amrywiol y raddfa octatonig fel y tri "Chasgliad". Dyma'r enw a roddodd Peter van den Toorn arnynt yn ei lyfr ar gerddoriaeth Stravinsky, a dyma'r gyfundrefn enwi a ddefnyddir yn y nodiadau hyn – gweler Esiampl 8. 

Rhan 1 – Y Gwanwyn (Ieuenctid)
[am drosolwg o'r strwythur gweler y daflen ar wahân]
Barau 1-68 – cytgan agoriadol [“Ritornello”]
Mae'r gytgan agoriadol yn dechrau gydag adran ragarweiniol tebyg i ritornello sy'n cyflwyno dau syniad cyferbyniol ar ffurf aaba. Mae a (e.e., barau 2-4) yn cynnwys dau fotiff sy'n cydblethu â'i gilydd ac a nodweddir gan gadwyn o 4yddau perffaith a 3yddau mwyaf/lleiaf disgynnol, yn dilyn, ac wedi'u chwarae uwch ben pedal tonydd E cynaledig. Mae cynnal cyfwng 4ydd perffaith o fewn cyweiredd â thueddiadau moddol, yn golygu bod angen defnyddio G# a G naturiol yn y barau hyn ac yn yr ailadroddiad byr (2 far yn hytrach na 3) sy'n dilyn ym marau 6-7, wedi'i drawsgyweirio 4ydd perffaith yn uwch, gan ddechrau ar D yn hytrach nag A. Mae trydydd datganiad y deunydd hwn - sy'n dilyn yr un bwrlwm ar y tympanau ar E – yn trawsgyweirio'r deunydd 2il mwyaf pellach i E. [Fel arall, gellid ystyried hyn fel 4ydd perffaith yn is na'r A gwreiddiol, gan amlygu pwysigrwydd pellach y cyfwng hwn yn y gerddoriaeth.] Ymestynnir y datganiad hwn i 4 a 3/4 o farau, er bod yr 1 3/4  bar olaf yn ailadrodd yr un deunydd 2 guriad ac yn gorgyffwrdd â phan ddaw'r côr i mewn am y tro cyntaf ym mar 16.  

Ar wahân i fotiffau "llorweddol”/llinellol o 4yddau perffaith a 3yddau mwyaf/lleiaf (sydd hefyd yn cael eu defnyddio'n harmonig/gordiol), mae'r cyfyngau rhwng y ddau fotiff yma hefyd yn bwysig – h.y., cyfwng 2il a 7fed - gweler Esiampl 9. Bydd y rhwydwaith o gyfyngau a sefydlir yn a yn ffynhonnell ar gyfer deunydd pellach yn y symudiad hwn, yng nghwmpas yr harmoni yn ogystal â'r alawon. Mae cyweiredd yr adrannau hyn yn bendant wedi'i seilio ar foddau - wedi'i seilio ar E. Mae bodolaeth G a G# yn awgrymu “rhyngweithio” rhwng y moddau E doriaidd a mixolydiaidd, er ei bod hi efallai'n werth nodi, pan fydd y deunydd tebyg i ritornello'n dychwelyd mewn modd cylchol ar ddiwedd y symudiad olaf fel cefndir i ddeunydd newydd yn y lleisiau, er gwaethaf G amrywiol y “ritornello”, dim ond G naturiol sydd yn llinellau'r, yn aml mewn anghyseinedd â'r gerddorfa. Yn harmoni olaf y symudiad cyntaf, caiff pob un o saith o nodau'r modd E doriaidd eu crynhoi yn un cord, wedi'i drefnu mewn cyfres o 3yddau yn debyg i jazz. Wrth ailadrodd y deunydd "ritornello" agoriadol hwn eto yn y symudiad, caiff y ffurfiau moddol mixolydiaidd/doriaidd eu hamrywio ymhellach - gweler y nodiadau dilynol. Mae'r datganiadau G a G# am yn ail (e.e.,y rhan is (mewn 3yddau) ym marau 33-41) hefyd yn awgrymu gau berthynas yn yr adrannau "ritornello", a datblygir hyn hefyd yn y gerddoriaeth leisiol sy'n dilyn, yn enwedig ym marau 273-28 – gweler Esiampl 10. Gallai Mathias hyd yn oed fod wedi bod yn creu cyswllt cynnil â deunydd octatonig y symudiad yma, gan fod y 3ydd mwyaf/lleiaf "amrywiol" yn rhan annatod o fersiwn hanner tôn - tôn y raddfa octatonig. [Parhaodd yn nodwedd yng ngherddoriaeth Stravinsky ym mhell i'w gyfnod neo-glasurol, ar ôl octatonyddiaeth mwy trylwyr ei ballets "Rwsiaidd". Mae'r Concerto yn D, y Symffoni mewn Tri Symudiad  a'r Symffoni o Salmau  yn dair enghraifft ymhlith nifer o weithiau lle ceir y pwyslais hwn ar y 3ydd mwyaf-lleiaf.]

Rhwng yr adrannau a yn y barau rhagarweiniol agoriadol hyn, ceir adran debyg i ffanffer, b (barau 8-10), sy'n cyferbynnu â'r brawddegau sydd ar y naill ochr a'r llall iddo, o ran rhythm, gwead, timbre a harmoni. Mae adrannau o'r fath yn dangos ôl unigryw'r cyfansoddwr - ceir enghraifft arall dda o hyn yn symudiad agoriadol yr Ave Rex. Yr offerynnau chwyth ac/neu bres sy'n tueddu i chwarae'r rhain (bydd pizzicato'r llinynnau'n creu ymdeimlad o offerynnau taro yma), ac maent y aml yn cynnwys rhythmau tripled; mae'r tawnodau agoriadol (bar 8) hefyd yn nodweddiadol, yn ogystal ag ailadroddiad y motiffau cyfansoddol. Nid yw b heb fod ag unrhyw gysylltiad ag a, serch hynny. O ran alaw, mae cyfwng y 3ydd yn nodwedd amlwg, ac fe gaiff y 3yddau melodig hyn eu dyblu 4ydd perffaith (5ed perffaith o dro i dro) yn is. Mae'r barau hefyd yn cynnwys yr enghraifft gyntaf o ysgrifennu octatonig yn y gwaith, ac mae pob nodyn yn seiliedig ar Gasgliad III (G yn y drefn tôn - hanner tôn). (Noder hefyd y defnydd o drawsacennu a'r gwrthgyferbyniad rhwng rhythmau tripled a dwbled. Mae'r ffigur yn gwbl homoffonig.)
Mae syniadau harmonig ac alawol cyntaf y gerddoriaeth gorawl agoriadol (16-201) , sy'n dechrau mewn 8fed/yn unsain, ill dau'n deillio o'r cyfyngau a geir yn yr adrannau a blaenorol  – h.y., 2iliau mwyaf, 4yddau perffaith a 7fedau lleiaf. (Gellid dehongli'r cord a ddelir ym marau 18-201 fel gwrthdro (cyntaf) cord 4ydd ar B – B-E-A yn troi'n E-A-B. Ceir seiniau tebyg ymhellach yn y symudiad, ac mae'r rhain hefyd yn nodweddiadol iawn o gerddoriaeth Mathias). 

Yng ngherddoriaeth y llinell nesaf, datblygir y barau hyn - yma mae'r rhythm ychydig yn fwy cymhleth, ac ehangir cynnwys y traw drwy ychwanegu 3yddau melodig a chyflwyno mwy o anghyseinedd, gan gynnwys symud yn gromatig o C#-C. Fel ym mar 18, mae'r gerddorfa ailymuno'n herfeiddiol ar gord cynaledig olaf y frawddeg. Mewn trydydd datganiad lleisiol, parheir i ddatblygu'r ddwy frawddeg gyntaf, gyda mwy o newidiadau i'r rhythm a mwy o nodau cromatig, gan gynnwys gau berthynasau (C#-C, Bb-B)  [gweler Esiampl 10], er bod y frawddeg yn dod i ben ar driad E leiaf syml - y sain gyntaf o'i math yn y gwaith. [Noder nad oes unrhyw orgyffwrdd â deunydd blaenorol y gerddorfa y tro hwn.]
Mae'r gromatyddiaeth gynyddol yn parhau eto ar y geiriau Daisies in these dales, Notes sweet of nightingales - dim 8fed/unsain ragarweiniol y tro hwn chwaith. Mae blas cryf octatonig i harmonïau lleisiol bar 34, ac mae hyn yn arwydd o ailymddangosiad b o farau rhagarweiniol y symudiad ar ffurf rhyngosodiad 2 far, ac yna 3 bar, yn y gerddorfa; mae'r mân addasiadau'n cynnwys E naturiol yn y bas.
Mae barau 42-50 yn cynnwys egwyl a cappella wrthbwyntiol i'r côr (sy'n dechrau ar ffurf canon). Unwaith eto, mae'r deunydd yn deillio o'r "ritornello" a'r gerddoriaeth leisiol flaenorol - gyda'r naid wythfed agoriadol  (Each bird) yn adleisio yr un naid (with birds’) ym mar 22, er enghraifft. Mae'r nodweddion yn cynnwys defnydd parhaus o fotiff sy'n seiliedig ar 4ydd perffaith (disgynnol y tro hwn) a rhythmau "clec Sgotaidd". [Mae'r rhythm hwn yn un o ffefrynnau Mathias, ac mae i'w weld yn amlwg, er enghraifft, yn y Concerto i'r Ffliwt (yr 2il symudiad) a'r Concerto i'r Clarinét (Symudiad 1af) - gweler Esiampl 7. Mae'r Andante o'r Sonata Gyntaf i'r Piano'n cynnwys enghreifftiau pellach o'r rhythm]. Daw'r lleisiau i mewn y tro cyntaf (yn nhrefn S-A-T-B) far ar wahân ar nodau "tonydd" a "llywydd" y prif fodd E doriaidd am yn ail. Mae'r gerddoriaeth yn ailadroddus, ac ailadroddir llawer o eiriau hefyd, ond mae mân addasiadau i rythm y brawddegau a ailadroddir (sy'n dechrau ym mar 474) yn arwain at wead cwbl homoffonig ym mar 50. Mae'r adran gyfan yn seiliedig ar harmoni pedwar – yn ogystal â'r frawddeg ganlynol tebyg i ffanffer ar yr offerynnau pres (51), sy'n tarddu o fotiff a gafwyd yn yr adran leisiol flaenorol mewn gwrthdro – gweler Esiampl 11. Felly ceir tystiolaeth bellach o'r rhyngweithio rhwng deunydd sy'n seiliedig ar foddau a deunydd sy'n seiliedig ar octatonyddiaeth.

O farau 524-601 caiff S/T ac A/B eu paru mewn adran arall sy'n dechrau mewn modd efelychol ond sy'n adeiladu at uchafbwynt o homoffoni ff gorfoleddus (57). I ddechrau, mae'r deunydd lleisiol yn seiliedig ar "brif fotiff"   E-F# cerddoriaeth leisiol flaenorol (e.e., barau 16-172), yna ar amrywiad o ail hanner yr un frawddeg – cf. barau 553-56 gyda barau 17-18. Mae cyfres o 4yddau perffaith esgynnol (A-D, C#-F#, E-A) yn symud llinellau'r S/T i fyny i A uchel, ac mae'r gerddorfa sydd, am y tro cyntaf yn y gwaith, wedi bod yn dyblu rhannau'r lleisiau, yn torri allan â datganiad olaf deunydd y “ritornello” yn yr adran gorawl gyntaf hon. Mae gosodiad y gair ringeth yn y lleisiau'n ddiddorol. Drwy ddefnyddio rhythm "clec Sgotaidd" o farau 42-50, mae'r lleisiau, yn eu parau, yn disgyn ar ddau gyfwng anghytsain 7fed lleiaf (B-A) a hanner tôn (D#-E), cyfyngau adran flodeuog agoriadol y gerddorfa (am yn ôl), wedi'u trawsgyweirio 4ydd perffaith i fyny – gweler Esiampl 9.

Mae'r datganiad terfynol hwn o ddeunydd a "ritornello" y gerddorfa yn dychwelyd i'w draw gwreiddiol (h.y., gan ddechrau ar A), gyda'i D naturiol (572) i ddechrau'n gwrthdaro â D# y côr. Ond mae'r rhan isaf (mewn 3yddau) yn cyflwyno D# (573) ac yn parhau ar y nodyn hwnnw dros y ddau far nesaf, ac mae'r ffurf hon o'r nodyn yn cael ei mabwysiadu yn y llinell uchaf hefyd, sy'n seiliedig ar 4ydd, gan ddechrau ym mar 582. (Mae pob G yn # yma). Ym marau 61-62, defnyddir y naill ffurf a'r llall am yn ail, hyd nes i'r gerddoriaeth oedi ar D naturiol yn y rhannau uchaf ac isaf ym marau 63-8. Yma, wedyn, ceir rhyngweithio rhwng y moddau mixolydiaidd ac ionaidd (mwyaf) o'i gymharu â'r ffurfiau  mixolydiaidd a doriaidd "cyfun" yn agoriad y symudiad. Mae'r traw yn parhau i ostwng yng ngherddoriaeth a wrth i'r datganiad gael ei ymestyn ym marau 593 hyd nes i'r 4yddau disgynnol gyrraedd B-E/A-D# (603-4). Ailadroddir y segment hwn (gyda'i nodau D# a D naturiol eiledol) cyn disgyn gam ymhellach i G#-C# ym mar 633. Ym mar 64 ailadroddir bar 63, ac ym marau 65-8 datgymalir y motiff ymhellach drwy gynnwys tawnodau, a thrwy estyn hanner cwaferi'n gynyddol i fod yn gwaferi tripled, yn gwaferi ac, yn olaf, yn grosiedau tripled - gan greu rit. ysgrifenedig, yn ychwanegol at y cyfarwyddiadau tempo dros farau 67-8.
Yna, yn y gytgan agoriadol hon, mae cydrannau a a b y "ritornello" rhagarweiniol wedi cael eu defnyddio fel rhyngosodiadau rhwng "episodau" lleisiol, gyda llinell o'r testun wedi'i gosod ar bob un. Mewn modd tebyg, bydd a, b a'r deunydd lleisiol o'r adran "ritornello" gyntaf yn fframio'r gerddoriaeth yng nghytgan gyntaf y bechgyn – gweler barau 144-76. Mae pedal E wedi cael ei ddefnyddio'n sail ar gyfer llawer o'r gytgan ac mae hefyd yn bresennol yn adran agoriadol yr unawd tenor (69-923). (Fel y gwelwn, mae pwyntiau pedal yn nodwedd arall gyffredinol yng ngherddoriaeth Mathias sy'n bwysig o ran strwythur.)

Barau 69-143 -Unawd Tenor
Dros bedal E cynaledig chwaraeir unawd ar y ffliwt (poco flessibile – gweddol hyblyg, h.y. yn rhydd), ac mae cynnwys ysbeidiol yr unawd yn amlwg wedi'i seilio ar y deunydd blaenorol. Wrth i'r unawdydd tenor ddod i mewn, mae ei gerddoriaeth ef ei hun (sydd hefyd yn poco flessibile) yn "ddatblygiad" amlycach hyd yn oed o'r gerddoriaeth a ddefnyddiwyd i osod Lenten is come with love to town …… bringeth yn enwedig – noder yn arbennig y 4yddau perffaith sy'n disgyn mewn dilyniant a'r 7fed lleiaf sy'n codi ym marau 81-2 – mae'r unawd ffliwt yn datblygu'n fwy byr-fyfyriol. Noder hefyd y tawnodau mynych, yr alawon sy'n symud fesul cam, a'r rhai anghysylltiol, y defnydd o gryndafodi a'r gyfres flodeuog olaf o bumledi hanner cwafer. 

Mae barau 69-84 yn foddol (E mixolydiaidd), gan weddu i'r testun (sy'n parhau i drafod natur y Gwanwyn). Fodd bynnag, wrth i feddyliau'r unawdydd droi at yr hyn sy'n ymddangos fel dioddefaint cariad unochrog, ceir newidiadau amlwg i'r gerddoriaeth. [Noder bod y gair 'passion' yn deillio o'r Lladin patior, sy'n golygu “Rwy'n dioddef”.] Mae pedal E yn parhau yn y bas yn sail ar gyfer deuawd lleisiol/offerynnol. Ond yn lle sain fugeiliol y ffliwt, ceir alaw mwy troellog sy'n symud fesul cam ar timbre sinistr y fiolas  (mf, fervente, fel yr hyn geir yn y tenor). Mae'r deunydd lleisiol ac offerynnol yn debycach yma, gydag awgrym o efelychiant hyd yn oed ond, er mwyn amlygu dioddefaint yr unawdydd, ceir gwrthdaro tôn a hanner tôn mynych rhwng rhannau'r tenor a'r fiola. Mae'r gerddoriaeth yn gwbl octatonig tan far 93, ac yn seiliedig ar Gasgliad III (E yn y drefn tôn - hanner tôn). O far 883 daw'r gerddoriaeth yn fwy tanbaid (ac f) – noder yr adrannau melismatig a gyflwynir o dro i dro ar, er enghraifft, mine heart (91) a symudiad cyflymach y fiolas ym mar 93 (fel y ffliwt unawdol uwchben) sy'n arwain at y frawddeg nesaf, wrth i'r bas symud i fyny o E drwy F# i G (94).

Yma mae'r gerddoriaeth yn dychwelyd am gyfnod byr i E foddol, gyda'r tenor yn canu'r llinell leisiol dros gord cynaledig sy'n deillio o harmoni pedwar (cf. barau 18-201). Fodd bynnag, mae G naturiol "anghytsain" sy'n cael ei gynnal yn y bas yn gwrthdaro â'i E mixolydiaidd (gan awgrymu'r modd doriaidd a barau agoriadol y symudiad) Byrhoedlog yw'r rhyddhad fodd bynnag, gyda'r gerddoriaeth yn dychwelyd i fod yn octatonig ym marau 99-102 - Casgliad II (F# yn y drefn tôn - hanner tôn; addurn cromatig (isnodyn tonnog) o'r D# yw'r C# yn y fiolas) - ac mae hyn yn creu mwy o anghyseinedd gydag C naturiol galarus ar sighed; mae ailadrodd y gair hwn a'r symudiad hanner tôn melodig, yn dangos ymdrech amlwg i liwio geiriau. Ceir mwy o liwio geiriau ar osodiad y llinell ganlynol - ar rueth sore, ac wrth ailadrodd y llinell mewn lled-ddilyniant cyflwynir alaw ag awgrymiadau octatonig (E-F-G-Ab) i'r prif gyd-destun moddol (doriaidd) (o far 103).
Mae barau olaf yr adran hon (107-114) (meno mosso) wedi'u seilio'n gyfan gwbl ar Gasgliad II (F yn nhrefn hanner tôn - tôn). Daw llinell leisiol ychydig llai prysur (sylwer bod gwerth y nodau'n fwy cyfartal yma) ag efelychiant streto yn yr WW (ar Eb, C ac Eb - barau 1104-12) dros gord F fwyaf/F7 anghyflawn a ddelir gan y gerddorfa. Mae'n ymddangos fel pe bai'r gerddoriaeth, fel y prif gymeriad, yn blino ac yn gostwng i fotiff tril ailadroddus "ochneidiol" a thruenus (barau 113-14).
Fodd bynnag, gydag egni newydd, (Allegro agitato, gan ddechrau'n p ond gan gydag angerdd cynyddol) ac ar gefndir o linynnau tremolo crynedig (gyda'r piano), mae'r unawdydd tenor yn canu tair brawddeg lle mae'r dwyster a'r cynnwys cyffredinol o ran traw'n cynyddu (6+6+8 bar). Mae'r 3yddau mwyaf a lleiaf sy'n esgyn mewn dilyniant, ac sy'n sail i'r brawddegau arddull adroddgan (yn enwedig ym marau 121-8 a 129-36) yn awgrymu'r octatonyddiaeth (lem) sydd wrth wraidd y gerddoriaeth (Casgliad II, F yn y drefn hanner tôn - tôn). (Sylwer ar nodau olaf pob un o'r pedair brawddeg - C-Eb-Gb-A - sy'n rhannu'r raddfa'n 3yddau lleiaf). Mae'r cyfeiliant llinynnol/piano'n troi'n gynyddol anghyseiniol ym mhob brawddeg ddilynol, gyda'r gwead yn cynyddu o fod yn unsain i fod yn gordiau 6- (ac yn y pen draw ym marau 134-6) 7-rhan, a'r cyfan dros bedal F. Mae hyn yn golygu bod y cyfeiliant offerynnol, heblaw am un nodyn (A), yn chwarae'r holl gasgliad octatonig wedi'i ddal ar ffurf "cord clwstwr". Yna, mewn moment sy'n adleisio Gretchen am Spinnrade Schubert, wrth i'r gŵr ifanc feddwl am gael cusan gan ei gariad, mae'r byd fel pe bai'n aros yn llonydd (fel y peidiodd troell nyddu Gretchen â throi), ac mae'n canu ei bedwaredd frawddeg, a'i frawddeg olaf, yn ddigyfeiliant (p, gan ddiweddu ar pp). Mae llinell fwaog yr alaw'n gwbl gysylltiol yma, heblaw am y naid olaf drawiadol o 6ed mwyaf i A uchel (ar balm).
Ceir ymdeimlad o "ymdoddi" breuddwydiol a sinematig wrth i'r gerddorfa ymuno eto (pp) ar gwafer olaf yr unawdydd, gyda chord cynaledig tebyg i'r hyn a glywyd ym marau 94-98 (heblaw am y B), a thros y cord hwn, ym marau 145-49, daw'r côr yn ôl drwy ddatgan ei frawddeg agoriadol yn y gwaith (barau 16-201). Yn wir, mae barau 147-157 fwy neu lai'n ailadrodd barau 18-28 yn union yr un peth, ynghyd â "ritornello" cerddorfaol. Fodd bynnag, nid yw'r "ritornello" a gafwyd ym mar 28 yn ymddangos ac ychwanegir A a D at y cord E leiaf. Delir y cord hwnnw drwy gydol yr adran sy'n dilyn (ar gyfer y côr bechgyn), gyda phedal E oddi tano yn y gerddorfa.

Barau 159-1741 - Côr Bechgyn
Yn "Nodiadau'r Cyfansoddwr" amlinellodd Mathias y ffordd mae'n defnyddio grym corau yn ei weithiau. 

Defnyddir y côr cymysg yn aml i fynegi'r awyrgylch cyffredinol, ac oddi mewn i hynny mae'r unawdwyr yn darlunio a chymeriadu agweddau mwy personol y testun; gan amlaf, defnyddir côr bechgyn/merched (gyda'r organ) ar gyfer cerddi ac iddynt arwyddocad "clasurol" arbennig.

Drwy gydol y gwaith mae'r côr bechgyn yn canu'n unsain ac, yn Symudiadau 1-3, dydyn nhw ddim yn rhyngweithio o gwbl â'r rhannau lleisiol eraill. Tueddir i ddefnyddio organ yn gyfeiliant iddynt (ac eithrio yn yr achos hwn) ac mae eu cerddoriaeth fel arfer mewn amseriad cyfansawdd, sy'n creu naws ysgafn - naws y gellir ei chysylltu'n â cherddoriaeth ganoloesol arddull dawns, fel y Sumer is icumen in enwog.  Mae'r cyfeiliannau'n statig o ran harmoni neu'n ailadroddus.
Yma dim ond cynnal ei gord unigol a wna'r côr cymysg cyfeiliol (“mm”, gwefusau caeedig, pp). Mae'r gerddoriaeth yn E doriaidd, er bod y côr bechgyn yn symud tuag at A ym marau 163-5 a 1674-74. Mae llinell yr alaw'n gysylltiol gan amlaf, ond ceir 5ed disgynnol amlwg (E-A) tua'r diwedd. Rhennir y gerddoriaeth yn dair brawddeg 2 far eglur i ddechrau, ond ymestynnir y bedwaredd frawddeg drwy ailadrodd y rhan gytganaidd (and) thank him then bum gwaith. Wrth ei hailadrodd am y drydedd waith, gwneir hynny ar ddau guriad yn hytrach na phedwar, ac ymestynnir yr ailadroddiad olaf drwy gynnal y nodyn olaf am 2 far ychwanegol. 

Ym marau 1734-76 mae'r côr, ar ôl rhoi'r gorau i fwmian y cyfeiliant, yn ailadrodd cerddoriaeth a geiriau barau 264-28, a'r unig beth sy'n wahanol yw'r E yn lle F# ar all.

Barau 177-347 – Deialog/Deuawd Soprano/Bariton (+côr)
Dyma adran hiraf y symudiad ac mae'n cynnwys adwaith pellach rhwng octatonyddiaeth ac arddulliau eraill (moddol gan amlaf). Mewn adran ragarweiniol ar gyfer yr offerynnau pres ceir amrywiadau pellach ar ddeunydd "ritornello" y symudiad sy'n seiliedig ar 3ydd a 4ydd, gan ddefnyddio rhythmau byr-hir unwaith eto – fersiwn dripled o rythmau "clec Sgotaidd" blaenorol (cf. barau 42-50). Mae'r gerddoriaeth yn arosod rhythmau dwbled a thripled, y mae'r naill a'r llall yn cynnwys cadwynau o 4yddau perffaith ac 2iliau mwyaf/lleiaf mewn gwrthbwynt. Ceir brawddegau afreolaidd, gyda phob un o'r tri datganiad o fotiff agoriadol yr adran sy'n seiliedig ar 3ydd a 4ydd (a glywir yn ddigyfeiliant i ddechrau)  yn dechrau ar guriad gwahanol y bar - 1af, 4ydd ac 2il, yn y drefn honno. Yn ogystal ag ychwanegu "cyfeiliant" gwrthbwyntiol, mae'r ail ddatganiad (1784-180) yn ymestyn ail 4ydd disgynnol bar 177 ac yn ailadrodd y ffigur tripled esgynnol sy'n symud fesul cam (y gellid ei ystyried fel nodau acennog y bar blaenorol mewn gwrthdro ac ar ffurf gywasg: E-D-C-B → A-B-C-D. Mae'r trydydd datganiad yn dechrau drwy ailadrodd yr ail (heb y G hir) ac yn 'datblygu'r' cordiau tripled gwrthbwyntiol yn rhannol drwy ailadrodd ac mewn dilyniant. Mae'r rhagarweiniad yn y modd E aeolaidd.

Yn natganiadau homoffonig y côr o'r testun newydd, cedwir i ddechrau at nodau'r modd hwn, er bod y gerddoriaeth fel pe bai'n perthyn yn fwy i G ionaidd yn y rhan hon. Ond buan iawn yr ymddengys nodau cromatig, gydag E ac Eb amlwg ar y gair 'love'. Mae'r holl nodau, ac eithrio D yn All for love I am sick yn perthyn i Gasgliad III (G yn y drefn tôn - hanner tôn), tra bo gosodiad sleepen I ne may yn trosglwyddo'r gerddoriaeth yn rhwydd i'r modd G doriaidd – "cywair" yr adran unawdol nesaf i'r bariton.

Ym marau 188-9 (gydag arwyddion amser 4/4 a 3/4 am yn ail) sefydlir ffigur ostinato ysgafn sy'n nodweddu gwaith Mathias (ac sy'n dwyn i gof waith Stravinsky). Ceir cordiau harmoni pedwar mewn gwrthdro am yn ail â nodau wythfed yn y bas, ond mae'r acenion gwan yn symud o'r naill i'r llall (cordiau i'r bas, yna'r naill ran a'r llall yn drawsacennog ar nodyn olaf yr ostinato). Mae'r holl nodau'n perthyn i'r modd G doriaidd heblaw am y ddau gord cromatig tonnog/appoggiatura sy'n bywiogi'r harmonïau drwy greu mwy o anghyseinedd - gweler yn enwedig cwafer olaf bar 189 (Esiampl 12) (Mae cordiau cromatig tonnog/appoggiatura o'r fath yn gyffredin mewn arddulliau compin' jazz modern.) Mae'r unawdydd bariton yn ymuno â'r gerddorfa wrth i'r ffigur ostinato gael ei ailadrodd am y 2½ waith olaf (sy'n diflannu'n sydyn ar ôl 4½ o ddatganiadau) gydag alaw (cwbl foddol) sy'n ymddangos fel pe bai'n annibynnol ar y cyfeiliant o ran rhythm ac yn dilyn acenion naturiol y geiriau'n unig. Gallai'r rhythmau lleisiol ac offerynnol hyn awgrymu symudiadau marchog ar ei geffyl.
Wrth i'r ferch (soprano) ddechrau canu (gan gadw at ritmico, fel y gŵr), mae'r rhythm, y gwead a'r naws yn newid yn sydyn. Yn lle geiriau naratif plaen y gŵr (a gafwyd hyd yma), mae'r ferch, sy'n ymddangos fel pe bai wedi cael ei “siomi” gan ei chariad, yn mynegi ei dicter a'i phryder, ac mae'r gerddoriaeth yn troi'n octatonig yn ei hanfod. Daw Casgliad III (G yn y drefn tôn - hanner tôn) i ddisodli modd G doriaidd y gŵr. Ceir rhyw fath o ostinato o hyd - tri 5ed gwag yn y "bas" (sydd mewn gwirionedd yn uchel yn y nodau trebl) sy'n rhannu'r raddfa octatonig yn 3yddau lleiaf disgynnol (F#-Eb-C). Caiff y 5edau hyn hefyd eu chwarae mewn hanner cwaferi am yn ail wythfed uwchben. Mae'r 3ydd ymranedig fu ar goll (A) yn ymddangos ym mar 2014 ar ddiwedd graddfa gromatig esgynnol yn y trebl a'r bas. [Ceir enghraifft debyg o ymrannu fesul 3yddau lleiaf yn y modd "clasurol" hwn yn 2il symudiad Concerto Mathias i'r Clarinét (1975) - gwaith a gyfansoddwyd tua'r un pryd â This Worlde’s Joie - gweler Esiampl 13.] Yn rhan y soprano cedwir yn llym at nodau'r brif raddfa, gyda rhai 4yddau perffaith ym marau 2003-2011. Pwysleisir ei chynnwrf gan linell sydd wedi'i thorri gan dawnodau i ddechrau, a chan linell sy'n llai cysylltiol ar y cyfan - gan gynnwys 7fed mwyaf rhwng barau 200 a 201.
Mae'r ffigur ostinato blaenorol yn cael ei chwarae eto ar y llinynnau (gyda gwead ychydig yn fwy trwchus) gan gyhoeddi dychweliad y gŵr a dychwelyd i'r modd G doriaidd, sydd am ennyd yn symud i G aeolaidd ym marau 210-13. (Sylwer ar y modd y caiff ffigur tonnog/appoggiatura cromatig yr ostinato ei ddatblygu ym marau 207-08). Ym marau 209-13 try ostinato'r gerddorfa'n fwy darniog, nes diflannu'n llwyr, gan adael y gŵr i ganu ei linell olaf yn ddigyfeiliant -Then answered that maiden sweet with wordès few. Wrth iddo ganu geiriau'r ferch, mae ei alaw'n symud o fod yn foddol (G aeolaidd) i fod yn octatonig (Casgliad III, G yn y drefn tôn - hanner tôn) - gan droi o amgylch yr E naturiol (Esiampl 14). Dyma sut y dechreuir y cydadwaith, ar raddfa bersonol a cherddorol, rhwng y ddau brif gymeriad. [O edrych ar linell alawol y gŵr fel cyfanwaith, mae'r nodau yma hefyd yn perthyn i raddfa acwstig (ar C) - h.y., C-D-E-F#-G-A-Bb-C - graddfa a fydd yn chwarae rhan bwysig yn "uniad" y gŵr a'r ferch yn ddiweddarach.]
Mae cyfeiliant y gerddorfa i alaw'r soprano'n debyg iawn i'r hyn a geir ym marau  197-201, er bod rhai gwahaniaethau yn sgil y newid mewn arwydd amser fesul bar, gan greu nodau o hyd gwahanol yn y 3yddau ymranedig. Fel yr ail unawd bariton hefyd, caiff llinell alaw'r soprano ei "thrawsgyweirio", gan gynnwys y tro hwn hefyd ambell nodyn y tu allan i'r prif gasgliad octatonig - nodau appoggiatura/tonnog B a D naturiol yn bennaf, sy'n creu mwy o anghyseinedd o'i gymharu â'r adran flaenorol gyfatebol - gweler yn enwedig 2251. I raddau helaeth cedwir natur anghysylltiol yr alaw. Mae "ymrwymiad" y lleisiau unawdol yn parhau ar ddiwedd yr adran hon, ym marau 226-28, wrth i'r bariton a'r soprano ymateb i'w gilydd (yn eithaf chwareus) gyda chyfres o 4yddau/5edau estynedig a pherffaith a ailadroddir ar ffurf cwestiwn ac ateb (ar rue). Unwaith eto, mae'r gŵr wedi cael ei hudo i fyd cerddorol y ferch. Neu a'i rhan o gynllwyn yw hun; a yw wedi caniatáu iddi ei hudo? A oes ganddo fwriadau cudd?
Ym marau 229-32 ceir cyfeiriad byr yn ôl at ddeunydd o ddechrau'r “ddeuawd”– sef cyfres o gordiau harmoni pedwar ar ffurf graddfeydd esgynnol (a chromatig)(a leisir yn debyg i'r rhai ym marau 188-89). Yn erbyn hynny, mae'r bas yn datgan ei linell ei hun sy'n disgyn fesul cam ar ffurf wythfedau, yn aml yn anghytsain â'r cordiau uwchben. Yna ceir datganiad yn y gerddorfa o'r deunydd corawl o farau 184-53. Gellid ystyried llinell ddisgynnol y bas ym marau 229-302 yn wrthdro o gyfran o'r ffigur esgynnol uwch ben (G-A-B-C#-D/Bb-Ab-Gb-Fb-Eb), tra bo deunydd y côr wedi newid i'r modd G lydiaidd drwy gynnwys nodau C#.

Mae'r tempo'n cynyddu wrth i adran newydd ddechrau ym mar 233. Mae rhannau'r gerddorfa unwaith eto'n seiliedig ar ymrannu 3ydd lleiaf y raddfa octatonig (Casgliad I, G yn y drefn hanner tôn - tôn) - amrywiad o gyfeiliant yr erwydd is i ddeunydd blaenorol y soprano. Y tro hwn, mae'r ffigurau hanner cwafer yn yr WW wedi cael eu trawsnewid yn raddfeydd cyflym,  er eu bod yn parhau i amlinellu yr un ymraniad octatonig â rhannau'r bas. Mae'r newid i hanner tôn - tôn o'i gymharu â'r drefn tôn - hanner tôn flaenorol yn creu amrywiaeth ac yn arwain at gyfres wahanol o drawiau 3ydd lleiaf yn y bas - G-E-C#-Bb o'i gymharu ag F#-Eb-C-A. Mae eu trefn felodig hefyd yn wahanol, tra bo'r drefn hanner tôn - tôn yn caniatáu dyblu'r nodyn bas gyda'i 5ed perffaith uwch, rhywbeth nad oedd modd ei wneud yn y drefn tôn - hanner tôn. Dyma'r tro cyntaf i'r gŵr ganu gyda chyfeiliant octatonig, ac mae hyn yn arwain at ambell nodyn cromatig yn rhan y llais - gweler bar 235. Ymddengys fod hyn yn rhan o gynllwyn ganddo i gael y gusan y mae'n ei cheisio gan y ferch. Yn wir, ym marau 237-78 ceir mwy o gymysgu moddau ac octatonyddiaeth, yn enwedig pan fo'r gerddorfa (ym mar 238) yn peidio chwarae ei hanner cwaferi cyflym, ac yn dyblu ffigur  pwysleisiol y bariton ar ddiweddeb 3-2-1. Mae'r hanner cwaferi'n cychwyn yn ddirybudd ym mar 239 ac yn arwain at ddychweliad y soprano, ynghyd â'i chyfeiliant octatonig ei hun.
Er iddi wrthod rhoi cusan i'r gŵr, mae'r ferch fel pe bai yn yr adran hon yn cynhesu ato oherwydd, efallai'n ddiarwybod, mae ei cherddoriaeth wedi mabwysiadu yr un drefn hanner tôn - tôn â cherddoriaeth octatonig y gŵr yn hytrach na'i threfn tôn - hanner tôn ei hun. Ni cheir y ffigurau WW na'r hanner cwaferi selesta a gafwyd yn flaenorol chwaith yn ei cherddoriaeth. Gallai hyn, ynghyd ag ychwanegiad y llinynnau tremolo at y 5edau gwag, sy'n dal wedi'u hymrannu'n 3yddau, hefyd awgrymu ei bod yn colli ei hamddiffyn.

Mae cerddoriaeth octatonig y gŵr ei hun yn ailddechrau ym mar 251 wrth iddo roi cynnig arni eto - sempre scherzando y tro hwn. Unwaith eto ceir cyffyrddiadau o gromatyddiaeth yn ei alaw (yn enwedig y  C#, drithon o'r G gwreiddiol). Mae barau 260-61 yn adleisio diweddeb bwysleisiol barau 238-39. Yn ymateb byr y ferch (262-72) ceir bellach naws chwareus (scherzando). Er bod ganddi ei diweddeb bwysleisiol ei hun yn ôl pob golwg (o ran alaw, os nad yn harmonig), mae ei halaw ddigyfeiliant ym marau 269-701 (But all your words be as wynd), wedi'i gosod ar raddfa F fwyaf neu G doriaidd, yn dynwared idiom foddol/gyweiraidd wreiddiol y gŵr yn watwarus. Ond dyma'r trobwynt yn ei cherddoriaeth hi, gan nad yw'n canu mewn idiom sy'n gwbl octatonig hyd weddill y ddeuawd.
Ceir awgrym pellach o nesâd y ddau gymeriad drwy gyfuno (ym marau 272-75) ffigurau'r gŵr o raddfeydd octatonig â 5edau perffaith mwy cynaledig y ferch wedi'u hymrannu'n 3yddau lleiaf. Mae geiriau nesaf y gŵr, sy'n diweddu wrth iddo erfyn droeon am gusan gan y ferch, wedi'u gosod yn gwbl octatonig (Casgliad I, G yn y drefn hanner tôn - tôn), heblaw am ddau A naturiol. Ceir ffigur "ochneidio" ailadroddus yn y gerddorfa (sy'n adleisio nodau cromatig brathog barau 99-102) gan gynnwys rhai appoggiaturas cromatig anghytsain, ynghyd â nodyn Eb anghytsain yn y bas o far 286. Ym marau 287-93 mae'r gerddorfa'n cysgodi llinell alawol y bariton, ac mae nodau ei fotiff hudolus Come kiss me a ailadroddir am y tro olaf yn nodweddiadol octatonig (Bb-Db-E-B naturiol). Yn y cord anghytsain olaf (294-97) ceir cyfres o drawsgyweiriadau 3ydd lleiaf ar linynnau pizzicato mewn fersiwn ychydig yn fwy cymalog o gyfeiliant y ferch ym marau 245-50.

Ym marau 302-14 parheir i gyfuno deunydd cerddorol y gŵr a'r ferch -proses a gynlluniwyd yn ofalus gan Mathias. Cyfeilir y soprano bellach gan hanner cwaferi cyflym y bariton. Yn gyfeiliant i hynny, yn hytrach na 5edau gwag, ceir cordiau cyfochrog cyfoethog gyda 6ed ychwanegol y tro hwn (sy'n dal, fodd bynnag, yn ymrannu'r raddfa octatonig G yn y drefn hanner tôn - tôn fesul 3yddau lleiaf). O'i geiriau, mae'n amlwg ei bod wedi penderfynu ildio - ond dydi hi ddim yn gwbl barod eto. Er bod deunydd octatonig yn ei chyfeilio, mae ei halaw'n dal i fod yn benderfynol foddol, er ei bod yn defnyddio nodau sydd hefyd yn perthyn i gasgliad octatonig y gŵr - tetracord diatonig/moddol D-E-F-G. Fel o'r blaen, cenir y geiriau trawiadol yn ddigyfeiliant (3114-152). Ar ôl C# octatonig dechreuol (ar you), gollyngir unrhyw gysylltiadau octatonig gyda'r geiriau At all times ready to kiss you gan gadarnhau modd G (doriaidd) mewn llinell sy'n amlinellu triad "tonydd" y modd hwnnw.

Yna, ar ôl antiffoni byr at all times), am y tro cyntaf mae'r gŵr a'r ferch yn ymuno i ganu'r geiriau at all times ready to kiss you (barau 3174-19). Mae'r graddfeydd cyflym o hanner cwaferi bellach yn foddol (yn doriaidd i ddechrau, yna'n aeolaidd) yn hytrach nag octatonig - er y dylid nodi'r cysgodion olaf o octatonyddiaeth yn y ddau gord tutti ym mar 3193-4 – cord C fwyaf-leiaf, yna cord Eb fwyaf (yn ogystal â 6ed a 7fed mwyaf ychwanegol) 3ydd lleiaf yn uwch. [Sylwer hefyd ar y 5edau perffaith cyfochrog ym marau 318-192, nad ydynt i'w cael yn y raddfa octatonig, ac sydd o bosib yn gyfrifol am gyffyrddiadau Eb aeolaidd Mathias ym mar 318).

Yn adran olaf y "ddeuawd" hir yma (320-47) mae'r unawdwyr soprano a bariton yn canu “Ah” ecstatig gyda llinellau alawol legato (ac wedi'u plethu mewn melisma) sy'n amlwg yn cyferbynnu ag arddull a mynegiant eu geiriau blaenorol. Mae'r gerddorfa'n parhau gyda'i graddfeydd o hanner cwaferi, bellach gyda phedal D "addurnedig" yn y bas. Yn ogystal, gan gyfrannu ymdeimlad cynhenid o gydlyniant i'r holl adran, mae'r côr yn dychwelyd gyda'i ddeunydd agoriadol o farau 184-88 (Now springs the spray), y tro hwn wedi'i drawsgyweirio 4ydd yn is a chan gynnwys cerddoriaeth yr unawdwyr i ehangu ar ei frawddegau cyntaf yn felismatig. [Datganwyd y gerddoriaeth hon gan y gerddorfa hefyd ym marau 2303-32]. Ynghyd â'r gwead llawnach hwn ceir hefyd naws foddol wahanol, gyda'r gerddoriaeth yn seiliedig ar y raddfa acwstig (ar G) (a ddefnyddid hefyd gan Bartók) - gweler Esiampl 15. Mae Mathias yn defnyddio'r raddfa hon mewn darnau eraill o gerddoriaeth hefyd - er enghraifft yn y Toccata giocosa i'r organ ac episodau corawl  Alleluia, Res Miranda a'r Gloria yn y trydydd symudiad, There is no rose of such virtue) yr Ave Rex - gweler Esiampl 16. (Ceir ambell nodyn F# yng ngraddfeydd y gerddorfa yma, yn enwedig fel nodau tonnog cromatig is i'r "tonydd" ym marau 333-38, er bod y côr a'r unawdydd bob amser yn cadw at F naturiol.)
[Gallai Mathias fod wedi bod yn grefftus iawn wrth ddewis moddau. Fel y dangosir yn Esiampl 17, mae'r raddfa acwstig ynddi'i hun yn cynnwys dau segment 6 nodyn sy'n gorgyffwrdd â'i gilydd ac sy'n perthyn i'r raddfa doriaidd a'r raddfa octatonig – y ddwy raddfa/y ddau fodd a gysylltir â'r gŵr a'r ferch, yn y drefn honno. Hynny yw, mae cyfuno segmentau sy'n gorgyffwrdd â'i gilydd o raddfeydd y naill gymeriad a'r llall, yn creu graddfa acwstig gyflawn. Mae'n siŵr nad damwain pur yw'r defnydd o'r raddfa yn y symudiad hwn ar yr unig adeg pan fo'r ddau unawdydd yn ymuno i ganu gyda'i gilydd. Cafwyd awgrym o hyn hefyd ym marau 2134-36.]

Barau 348-418 – Côr Bechgyn
[Sylwer ar y berthynas rhwng tempo diwedd yr adran ddiwethaf a dechrau'r adran hon  – crosied dot = minim blaenorol]. Dyma'r tro cyntaf i'r organ a'r côr bechgyn ymddangos gyda'i gilydd yn y gwaith, ac wrth eu cyfuno ceir naws nefolaidd ac arallfydol. Mae'r holl adran wedi'i seilio'n gyfan gwbl ar y raddfa octatonig a gyflwynwyd ar yr organ ar ddiwedd yr adran flaenorol. Drwy gydol yr adran mae'r offeryn yn chwarae cyfres o ffigurau cordiol wedi'u paru ar ffurf ostinati, ynghyd ag amryw o ryngosodiadau wythfed Db ar y glockenspiel sy'n adleisio'r hyn a glywir ym marau 344-47. Mae pedal E (y tonydd) yn sail i'r holl adran.

Mae cryn ddirgelwch yn gysylltiedig ag ystyr y geiriau a ddefnyddir yma (cerdd ganoloesol gyfarwydd). Yn ôl rhai mae a wnelo'r gerdd â phryder a chyffro merch ifanc o deulu bonheddig ar ddiwrnod ei phriodas. Mae hi wedi byw bywyd cysgodol yng ngofal ei mam, ac mewn cariad â beili sy'n is na'i statws hi ei hun. Mae'r morwynion wedi dod i'w pharatoi ar gyfer ei phriodas – ond nid yw'n priodi'r beili ond gŵr cyfoethog boneddigaidd y mae ei rhieni wedi'i ddewis ar ei chyfer, ac mae'r gerdd yn mynegi ei diymadferthedd. Gallai'r aur a'r arian y soniwyd amdanynt gyfeirio at yr anrhegion priodas. Byddai'r dehongliad hwn yn gydnaws â'r defnydd cyson o'r raddfa octatonig yn y symudiad, oherwydd ei chysylltiad â threialon serch. Yn ôl eraill fodd bynnag, mae'r gerdd yn gysylltiedig â'r Forwyn Fair sy'n galaru wedi marwolaeth ei mab. Gellid ystyried bod y cyfeiriadau ‘bearing the bell away’ a'r ‘bailey’ yn cefnogi hyn: yn y Canol Oesoedd, byddai clychau'n cael eu canu dros gorff er mwyn cadarnhau'r farwolaeth, a gallai 'bailey' olygu'r man lle gallai'r corff fod wedi cael ei gladdu. Gallai 'the bell' hefyd olygu 'yr un hardd', a gymerir i ffwrdd gan y beili - hynny yw, Duw. Gallai ‘The silver is white, red is the gold’ olygu bod purdeb y Forwyn Fair yn israddol i'r gwaed a gollwyd gan ei mab wrth iddo farw. Gan fod y Forwyn Fair wedi'i chynnwys yn y testun mewn adran bwysig yn y symudiad diwethaf, gallai'r dehongliad hwn fod yn fwy tebygol.

Dyma ffurf yr adran:
Rhag.        a             b1             c             b2             d             e               b3
344      3496-56    3576-64   3666-734   3736-80   3816-861    388-981   3996-418
Ostinato 1 → →→    ost2          ost1          ost2      digyfeiliant       ost4         ost1→2

                                                                                                                           ↓
                                                                                                  Cyflwyno pedal E o 407 
Cytgan yw b; d, fersiwn wedi'i symleiddio o tua 3 bar cyntaf a (3496-521), yn gweithredu fel math o egwyl, yn gorgyffwrdd â'r "rhagarweiniad" byr ar yr organ i d. Er eu bod yn seiliedig ar un raddfa octatonig, ceir gwahaniaethau cynnil rhwng cynnwys melodig pob adran, ac mae'r un peth yn wir am gyfeiliant yr organ, sy'n cynnal pedal G (“tonydd”) drwy gydol y darn, ac sy'n weddol anghytsain, gan nad yw'n manteisio rhyw lawer ar y triadau mwyaf-lleiaf sydd ar gael yn y casgliadau octatonig. Sylwer bod ychydig o newid i'r ostinato ym mar 357 sy'n ei gwneud hi'n bosibl i gynnwys cord ychwanegol er mwyn creu trosglwyddiad llyfn i'r ffigur ostinato nesaf. Yr un rheswm sydd wrth wraidd yr addasiad ym mar 365. Er bod alaw newydd i frawddeg c, yn debyg i rondo, mae'r gerddoriaeth yn ailadrodd yr ostinato at frawddeg a.  Defnyddir cord newydd fel "diweddeb" yn yr organ ar ddiwedd b2 (381). Mae ailadrodd geiriau yn nodwedd yn e a b3. Yn e, mae barau 393-96 yn fersiwn estynedig o farau 388-89 gydag ychydig o addasiadau melodig i'r ddau nodyn olaf (Mae'r C-Db ym mar 388 yn troi'n Bb-C ym marau 395-96). Ym marau 408-18 newidir i ostinato agoriadol yr organ, gan roi ymdeimlad o "gyfanrwydd" i'r adran. Mae'r ailadroddiadau o the rose I lay ym marau 404-14 yn seiliedig ar ymraniadau 3ydd lleiaf disgynnol o'r raddfa octatonig - Gb-Fb-Eb→Eb-Db-C→C-Bb-A - (dyma nodwedd a geir yn gyffredinol yn alawon octatonig Mathias - gweler y cyfeiriad at ei Divertimento i'r ffliwt, yr obo a'r piano yn ddiweddarach, er enghraifft.) O far 407, bron na ellir clywed y llinynnau'n dod i mewn gydag wythfedau E sydd, mewn barau dilynol, yn gwasgaru i lawr drwy 4/5 wythfed, gan nodi dychweliad deunydd "ritornello" o agoriad y  symudiad.
Barau 419-32 – Côr [Coda]

Mae barau 419-32 yn ailadrodd barau 16-28/145-57, er bod y pedal 5-wythfed agoriadol a'r ffaith bod pedal yn cael ei gynnal drwy gydol yr adrannau corawl yn nodweddion "newydd". Ailadroddiad o farau 174-76 yw barau 4294-diwedd mewn gwirionedd, er bod F# wedi'i eithrio o all. Fel y soniwyd eisoes, mae'r cord olaf yn crynhoi holl nodau'r modd E doriaidd ar ffurf cyfres o 3yddau.
